
EUSKAL HERRIRAKO CURRICULUMA

ERAKUNDEON AGIRIA

EHIGE, Euskal Eskola Publikoko Gurasoen Konfederazioa, eta SAREAN eta BIHE-k, Haur eta Lehen Hezkuntzako eta Bigarren Hezkuntzako zuzendarien Elkarteek, hurrenez hurren, Euskal Herriko ikasle, familia eta profesionalen gehiengoa ordezkatu eta euskal irakaskuntzako ikastetxe sarerik handiena osatzen dute. Horrela, euskal sistema publikoko familiek eta zuzendaritza taldeek elkarrekin dihardute hezkuntzaren ikuspegi anitz eta integratzailea osatzeko, gure gizartean dauden sentsibilitate desberdinekin bat etorriz.

Euskal Herrirako Curriculuma ekimena, zein EHIGE, BIHE eta SAREANek bultzatu baitute, gure izaera, gure hizkuntza, gure historia eta mundua ikusteko eta beste herriekin erlazionatzeko daukagun era zaindu eta garatzen duen proposamena da. Bere elaborazioan 110 pertsonen parte hartze zuzena eduki du (Euskal Herriko Unibertsitateko irakasleak, beste unibertsitateetako irakasleak, Haur, Lehen eta Bigarren Hezkuntzetako irakasleak, EAEko Hezkuntza Ikuskaritza, Berritzeguneetako teknikariak, gurasoak, gizarte erakundeak...), guztiak ere hezkuntzan eskarmentu handikoak. Hauetako batzuk Euskal Curriculuma izeneko proposamenaren elaborazioan ere aritu dira.

Euskal Herrirako Curriculuma Euskal Eskola Publikoa Gaur, Bihar ekimenaren barruan kokatu behar da. Beraren bidez hiru elkarteok hausnarketa eta eztabaida sustatu nahi ditugu, arian-arian proiektu estrategiko bat eraikitzeko helburuarekin. Honek euskal gizartearen gaur egungo eskariei erantzun eta kalitatezko Eskola Publikoaren irudia indartu beharko ditu. Datozen hilabeteetan ekimen honek bere baitan hartzen dituen beste arlo batzuei buruzko hausnarketa eta eztabaida ere egingo da.

Euskal Herrirako Curriculuma gure erabateko zilegitasunetik eta hezkuntza kidego osoarenganako erantzukizunetik egindako ekarpena da. Euskal Herrirako Curriculuma proposamenaren helburu nagusia eztabaida aberastea da, dokumentu ireki baten bitartez. Beronek Euskal gizarteak egun Irakaskuntza Publikoari luzatzen dizkion eskariei (erabateko euskalduntzea, euskal kulturaren ezagutzan eta kulturaniztasunean, inklusioan, ekitatean, bizikidetzan, berrikuntza pedagogikoan, etengabeko hobekuntza sistemetan... sakontzea) erantzun nahi die, jendarteko sentsibilitate desberdinak barneratzeko asmoarekin. 

Proposamena guztion ekarpenekin hobetu daiteke, ahalik eta gehiengorik zabalenak parteka dezakeen hezkuntza eta kutur korpusa lortzeko helburuari erantzun diezaion. Ildo horretatik, azpimarratzekoa da hausnarketa eta parte hartze aukera zenbat eta zabalagoa izan, orduan eta gehiago aberastuko dela bilatzen den helburua, hots, gure herriaren beharrei erantzungo dion curriculum propioa, lortu aurreko prozesua.  Gure proposamenak ez dio, bada, ekarpen eta kolaboraziorako gogo baikor horri baino erantzuten.

Publikoki ere adierazi dugu gure proposamena Euskal Herriko lurralde desberdinetako curriculum ofizialak egiterakoan kontuan izan behar dela. Alabaina, Euskal Herrian dauden Hezkuntza Administrazioei dagokie Curriculum Ofizialek beren baitan jasoko dituzten edukiak eta hezkuntza ildoak hautatu eta zehaztea.

Dokumentuaren hobekuntza eta ekarpenetarako prozesuan zehar, desadostasun eta kritika eraikitzaileentzat ateak zabalik daude eta egongo dira, baina ez ordea objektibotasun eta funtsik gabeko irainentzat. Proposamen honen ekimenean gabiltzan erakundeok argudio eta dokumentaziotik badaukagu nahikoa eta sobera, elaborazio prozesu osoan zehar izan dugun ibilbidea  eta, gure ustez, koherentzia justifikatzeko. Jarrera honen oinarria gure jardueran bertan dago, nagusiki pedagogikoa baita, eta teoriatik praktikara jotzen dugu gatazken bideratze tekniketan, bizikidetzaren sustapenean eta aniztasunaren trataerari dagokionean. Horrexegatik, gure lehen agerpen publikotik gaurdaino, erantzukizun historikoaz eta gainera kontsekuenteki, ez gara sartu beste pentsamoldeekin, zeintzuk erabat errespetatzen baititugu, eduki ditzakegun ezadostasunak azaltzen. Aitzitik, eraikuntzarako ekarri ahal izan dugun guztian ahalegindu gara. Gure ustez, hau da gure herriari eskain diezaiokegun zerbitzurik hoberena, eta ildo honetatik jarraituko dugu.  

Era berean, proposamena egiten parte hartu duten pertsona guztienganako begirunea eskatzen dugu. Baita urratsez urrats helburu komun honetan laguntzen dugun guztiontzat ere: eskola publiko euskaldun, integratzaile, inklusibo eta kalitatezkoaren aldeko konpromisoa. 

2006ko azaroa.

